
ᐊᕐᕌᒍᕐᓂᒃ 25-ᓂᒃ ᐱᒍᑦᔨᓕᕐᑐᑦ: ᓄᓇᕕᒻᒥ ᐅᐃᒪᓇᕐᑐᓕᕆᔩᑦ ᐅᐱᒋᔭᐅᓂᖏᑦ 

ᐊᕐᖁᑎᒋᔭᐅᑎᓪᓗᒍ ‘’ᖃᐅᒪᔪᑦ ᐱᒍᑦᔨᓱᑎᑦ’’ ᐃᓕᑕᕐᓯᔭᐅᓯᒪᓂᖏᑦ   
 
ᑰᑦᔪᐊᖅ, ᔭᓄᐊᕆ 5 2026 – ᐊᕐᕌᒍᖓᓂ 2025, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
(NRBHSS) ᑎᑭᐅᑎᔭᐅᓚᐅᕐᖁᑦ 25-ᓂᒃ ᐅᑭᐅᓂᒃ ᓇᓪᓕᐅᓂᕐᓯᐅᓂᕐᒧᑦ ᓄᓇᕕᒻᒥ 
ᐅᐃᒪᓇᕐᑐᓕᕆᔩᑦ ᐃᓚᖃᕐᓱᑎᑦ ᖃᐅᒪᔪᑦ ᐱᒍᑦᔨᓱᑎᑦ: ᓄᓇᕕᒻᒥ ᐅᐃᒪᓇᕐᑐᓕᕆᔩᑦ, ᐊᕐᕌᒍᓕᒫᑉ 
ᐃᓗᐊᓂ ᐃᓕᓴᕐᓯᔭᐅᓯᒪᓂᖏᑦ ᑐᓂᓯᒪᓂᖃᕐᑐᒥᑦ ᐅᐱᒍᓱᓐᓂᒥᒃ ᑐᓂᓯᒪᑦᓯᐊᓂᖏᓐᓄᑦ, 
ᑲᑦᓱᙰᑦᑑᓂᖏᓐᓄᑦ, ᐊᒻᒪᓗ ᓄᓇᓕᒻᒥ ᐊᓂᕐᓂᒋᔭᐅᓂᒃᑯᑦ ᑌᒃᑯᓄᖓ ᑭᐅᓲᓄᑦ ᐅᖄᓚᔪᕕᓂᕐᓄᑦ, 
ᐅᐃᒪᓇᕐᑐᓂᒃ ᓄᓇᓕᓐᓂᒃ ᐱᔪᓂᒃ. 

ᒫᑦᔨᒥ ᔪᓓᒧᑦ ᐊᕐᕌᒍᖓᓂ 2025, ᓄᓇᕕᒻᒥᐅᑦ ᙯᖁᔭᐅᓯᒪᓚᐅᕐᖁᑦ ᑎᒃᑯᐊᓯᖁᔭᐅᑦᓱᑎᑦ 
ᐅᐃᒪᓇᕐᑐᓕᕆᔨᓂ ᐃᑲᔪᕐᓯᓯᒪᑦᓯᐊᑐᓂᒃ ᓄᓇᓕᒋᔭᕐᒥᓂᒃ. ᐃᓕᑕᕆᔭᐅᓂᖏᑦ 57-ᖑᓚᐅᕐᑐᑦ 
ᓄᓇᓕᒻᒥ ᑎᒃᑯᐊᑕᐅᔪᕕᓂᕐᓂᒃ, ᓄᐃᑕᑎᑦᓯᓂᖃᕐᑐᒥᒃ ᐃᑎᔪᒥᒃ ᓲᓱᒋᔭᖃᕐᓂᒥᒃ 
ᓇᑯᕆᔭᖃᕐᓂᒥᓪᓗ ᐊᑑᑎᔭᐅᓂᖃᓚᐅᕐᑐᖅ ᐅᐃᒪᓇᕐᑐᓕᕆᔨᓄᑦ ᓄᓇᕕᓕᒫᒥ. ᐊᑕᐅᓯᑐᐃᓐᓇᒥᒃ 
ᑎᒃᑯᐊᓯᓯᒪᓚᐅᕐᑐᑦ ᓄᓇᓖᑦ ᐃᓕᒃᑰᑎᕐᓱᒋᑦ ᑎᒃᑯᐊᑕᐅᓂᖃᓚᐅᕐᑐᑦ ᓄᐃᑕᑎᑕᐅᓚᖓᓂᕐᒥᓂᒃ, 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓇᑯᕐᒦᓂᕐᒥᓂᒃ ᓄᐃᑦᓯᒋᐊᓪᓛᑐᑦ ᐃᓘᓐᓇᓯᐊᖏᓐᓄᑦ 
ᐅᐃᒪᓇᕐᑐᓕᕆᔨᓄᑦ ᑎᒃᑯᐊᓚᐅᕐᑐᓄᑦ, ᐊᒻᒪᓗ ᐃᓘᓐᓇᖏᓐᓄᑦ ᐅᐃᒪᓇᕐᑐᓕᕆᓂᕐᒥᒃ ᐱᒍᑦᔨᔪᓄᑦ 
ᓄᓇᕕᒻᒥᐅᓂ. 

“ᐊᕐᕌᒍᐃᑦ 25 ᐊᓂᒍᓕᕐᑐᑦ, ᓄᓇᕕᒻᒥ ᐅᐃᒪᓇᕐᑐᓕᕆᔩᑦ ᑐᖕᖓᕕᖃᕐᓯᒪᓕᕐᑐᑦ ᓄᓇᓕᒻᒥᑦ 
ᓯᕗᓕᕐᓂᒥᒃ, ᑲᑦᓱᙰᑦᑑᓂᕐᒥᒃ, ᐊᒻᒪᓗ ᐊᑕᐅᓯᐅᖃᑎᒌᓐᓂᒥᒃ,’’ ᐅᖃᓚᐅᕐᑐᖅ ᔨᐊᓂᕗ ᒪᓂᒃ-
ᒍᐊᑦᑭᓐᔅ, ᑲᒪᔨᒻᒪᕆᒋᔭᐅᔪᖅ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔨᖏᓐᓂᒃ. ‘’ᖃᐅᒪᔪᑦ ᐱᒍᑦᔨᓱᑎᑦ 
ᐱᕕᑦᓴᖃᕐᑎᓯᓚᐅᕐᑐᖅ ᐅᕙᑦᑎᓂᒃ ᐅᐱᒍᓱᒍᓐᓇᓂᕐᒥᒃ ᑌᒃᑯᑐᐊᖑᑦᒐᑎᑦ ᓄᐃᑕᑎᑕᐅᓚᐅᕐᑐᑦ 
ᐃᓕᒃᑰᓈᕐᑎᑕᐅᑦᓱᑎᑦ, ᑭᓯᐊᓂ ᐃᓘᓐᓇᓕᒫᖏᑦ ᐅᐃᒪᓇᕐᑐᓕᕆᔩᑦ ᓯᕗᒧᐊᕐᓂᖃᓲᑦ; 
ᑌᒪᖕᖓᑐᐃᓐᓇᒐᓚᒃ ᓂᐱᖃᑦᔭᒐᑎᑦ ᐃᓕᑕᕆᔭᐅᓂᖃᕋᑎᓪᓗ; ᓴᐳᒻᒥᓱᑎᑦ ᐃᑲᔪᕐᓯᓱᑎᓪᓗ 
ᓄᓇᕕᒻᒥᐅᓂᒃ ᐅᖁᒣᑦᑐᑰᕐᑐᖃᓕᑐᐊᕐᒪᑦ.’’ 

ᐱᒋᐊᕐᓱᒍ ᐆᑦᑑᐱᕆ 2025-ᒥ ᑲᔪᓯᑦᓱᓂ ᑏᓯᒻᐱᕆᒧᑦ, ᖃᐅᒪᔪᑦ ᐱᒍᑦᔨᓱᑎᑦ 
ᐃᓕᑕᕆᔭᐅᓯᒪᓂᖏᑦ ᓄᐃᑕᑎᑦᓯᓂᖃᓚᐅᕐᑐᑦ ᖁᓕᓪᓗ ᓯᑕᒪᓂᒃ ᐅᐃᒪᓇᕐᑐᓕᕆᔨᓂᒃ, ᐊᑕᐅᓯᖅ 
ᐱᓯᒪᔪᖅ ᑲᕙᒫᐱᓕᒫᖏᓐᓂᒃ ᓄᓇᕕᒻᒥ; ᐊᕐᖁᑎᒋᑦᓱᒋᑦ ᐃᓕᒃᑯᑦ ᓄᐃᑕᑎᑕᐅᓂᖏᑦ 
ᓄᐃᑕᑎᑕᐅᓂᖃᕐᓱᑎᑦ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑐᓴᐅᒪᖃᑦᑕᐅᑎᒍᑎᖏᒍᑦ 
ᐃᓄᓕᒫᓄᑦ. ᐃᓕᒃᑯᑦ ᓄᐃᑕᑎᑕᐅᔪᑦ ᓇᓗᓀᕐᓯᓯᒪᓚᐅᕐᑐᑦ ᐊᑦᔨᒌᖕᖏᑐᓂᒃ ᐅᓂᑳᑐᐊᓂᒃ 
ᐱᒍᑦᔨᓂᐅᑉ ᒥᑦᓵᓅᓕᖓᔪᓂᒃ, ᓯᕗᓕᕐᓂᒥᒃ, ᐱᓇᓱᐊᖃᑎᒌᓐᓂᒥᒃ, ᓴᑐᕐᓇᑐᖃᕐᓂᒥᓪᓗ, 
ᑐᓂᓯᓂᖃᕐᑐᓂᒃ ᐃᓅᓂᒃᑯᑦ ᑕᑯᓐᓇᕈᓯᖃᕐᓂᒥᒃ ᐅᐃᒪᓇᕐᑐᓕᕆᓂᕐᒥᒃ ᓄᓇᕕᒻᒥ 
ᐊᑦᔨᐅᖏᑦᑑᑎᓪᓗᒍ ᓄᓇᑕᖓ ᐊᒻᒪᓗ ᐃᓕᕐᖁᓯᖏᑦᑕ ᐃᓗᓕᖏᑦ. 

“ᑕᒪᑦᓱᒪᐅᑉ ᐃᓕᑕᕐᓯᓯᒪᓂᖃᕐᓂᖅ ᓇᓗᓀᕐᓯᓯᒪᓚᐅᕐᑐᖅ ᐃᓅᓂᕐᒧᐊᓕᖓᑎᓪᓗᒍ 
ᐅᐃᒪᓇᕐᑐᓕᕆᓂᖅ: ᐅᓂᒃᑳᑐᐊᑦ ᐅᑉᐱᕆᔭᖃᑦᓯᐊᓂᕐᒥᒃ, ᓴᐱᓕᕐᓯᕇᑦᑑᓂᕐᒥᒃ, ᐊᒻᒪᓗ ᐃᑎᔪᒥᒃ 
ᐱᑐᑦᓯᒪᓂᖃᕐᓂᒥᒃ ᓄᓇᓕᒻᒥᓄᑦ,’’ ᐅᖃᓚᐅᕐᑐᖅ ᒫᕆ-ᑯᓘᑦ ᕆᓃ, ᑲᒪᔨᒪᕆᒋᔭᐅᔪᖅ ᐸᕐᓇᓂᕐᒥᒃ 
ᐱᓇᓱᐊᒐᑦᓴᓕᐅᕐᑎᐅᓂᕐᒥᓗ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ. 
‘’ᓱᕐᖁᐃᓯᒋᐊᑦᓯᐊᓂᖃᕈᑎᐅᓚᐅᕐᒥᔪᖅ ᐱᒻᒪᕆᐅᓂᖓᓂᒃ ᐃᒻᒪᖃᐅᑦᔨᓯᒪᔭᐅᒋᐊᖃᕐᓂᖏᓐᓂᒃ 
ᐱᓇᓱᐊᒐᑦᓴᐅᑎᑕᐅᔪᑦ ᓄᓇᓕᒻᒧᑦ-ᑫᓪᓗᑐᕐᑕᐅᓂᓖᑦ ᐊᒻᒪᓗ ᐃᓕᕐᖁᓯᕐᒥᓂᒃ ᑐᖕᖓᕕᖃᕐᑐᑦ, 
ᐱᕕᑦᓴᖃᕐᑎᓯᓯᑦᐊᓱᑎᑦ ᐅᐃᒪᓇᕐᑐᓕᕆᓂᕐᒥᒃ ᐱᒍᑦᔨᓃᑦ ᑲᔪᓯᔪᒥᒃ ᐊᓯᑦᔨᒋᐊᖃᑦᑕᓂᕐᒥᒃ 
ᒪᓕᓪᓗᒋᑦ ᑭᖕᖒᒪᒋᔭᖏᑦ ᓄᓇᕕᒻᒥᐅᑦ.’’ 

ᐃᓕᑕᕐᓯᓯᒪᓂᖃᕐᓂᖅ ᐊᑑᑎᔭᐅᓚᐅᕐᑐᖅ ᐊᓕᐊᓱᒍᑎᖃᕐᓂᖅ 25-ᓂᒃ ᐊᕐᕌᒍᕐᓂᒃ 
ᓇᓪᓕᐅᓂᕐᓯᐅᓂᖃᕐᓂᖅ ᐆᑦᑑᐱᕆ 9, 2025-ᖑᑎᓪᓗᒍ, ᑰᑦᔪᐊᕌᐱᒻᒥ, 
ᑲᑎᒪᖃᑎᒌᑦᑎᑕᐅᒋᐊᕐᑐᓯᒪᑦᓱᑎᑦ ᐅᐃᒪᓇᕐᑐᓕᕆᔩᑦ, ᓄᓇᕐᖃᑎᒌᑦ, ᐱᓇᓱᖃᑎᒌᑦ, ᓯᕗᓕᕐᑏᓗ 
ᐅᐱᒍᓱᓐᓂᖃᕈᑕᐅᑎᓪᓗᒋᑦ ᐱᓇᓱᐊᕐᑎᓯᒍᑏᑦ ᐱᒋᐊᕈᑎᒋᓯᒪᔭᖏᑦ ᐊᒻᒪᓗ 
ᐊᓯᑦᔨᕙᓪᓕᐊᓯᒪᓂᖏᑦ ᐊᕙᑎᓪᓗ ᑕᓪᓕᒣᑦ ᓈᓯᒪᓕᕐᑎᓗᒋᑦ. 

ᑭᖑᓪᓕᐹᕐᓯᐅᑎᒋᔭᐅᑎᓪᓗᒍ, ᐃᓕᑕᕐᓯᓯᒪᓂᖅ ᓄᐃᑦᓯᓚᕿᒍᑕᐅᓚᐅᕐᒥᔪᖅ 2026-ᒥ 
ᐅᐃᒪᓇᕐᑐᓕᕆᔩᑦ ᐅᓪᓗᖁᑎᑦᓴᖏᓐᓂᒃ, ᓄᐃᑕᑎᑦᓯᔪᓂᒃ ᑎᒃᑯᐊᑕᐅᔪᕕᓃᑦ ᐊᑦᔨᖑᐊᖏᓐᓂᒃ. 
ᐅᓪᓗᐃᑦ ᑐᓂᐅᕐᖃᑕᐅᓛᕐᑐᑦ ᑲᕙᒫᐱᒃᑯᓄᑦ ᐱᒋᐊᕐᓗᒍ ᔭᓄᐊᕆ 2026, ᖃᕆᑕᐅᔭᒃᑯᑦ ᐊᑦᔨᖏᑦ 
ᐊᑐᐃᓐᓇᐅᑎᑕᐅᒻᒥᓗᑎᑦ. 

ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑕᑯᓴᖁᔨᔪᑦ ᑐᓴᐅᒪᖃᑎᒌᒍᑎᒃᑯᑦ ᐊᒻᒪᓗ ᐃᓄᓕᒫᕐᑎᒍᑦ 
ᑕᑯᓴᕐᑕᐅᒋᐊᓪᓛᖁᔨᑦᓱᑎᑦ ᓄᐃᑕᑎᑕᐅᒍᑎᖏᓐᓂᒃ ᑎᒃᑯᐊᑕᐅᓯᒪᔪᑦ ᐅᐃᒪᓇᕐᑐᓕᕆᔩᑦ ᐊᒻᒪᓗ 
ᖃᐅᔨᒋᐊᓪᓛᓗᑎᑦ ᓱᕐᕃᓯᒪᓂᖏᓐᓂᒃ ᐅᐃᒪᓇᕐᑐᓕᕆᔩᑦ ᐱᓇᓱᐊᒍᑕᐅᓂᖏᑦ ᐊᕐᕌᒍᐃᑦ 25 
ᐅᖓᑖᓄᑦ. 

ᑐᓴᐅᒪᖃᑎᒌᒍᑎᒃᑯᑦ ᖃᐅᔨᑎᑦᓯᐅᑎᒃ: 
ᑐᓴᐅᒪᖃᑎᒌᒍᑎᒃᑯᑦ ᐃᓗᓕᑕᓖᑦ, ᐃᓚᖃᕐᓱᑎᑦ ᐃᓕᒃᑰᑎᕐᑐᓂᒃ ᓄᐃᑕᑎᑕᐅᔪᓂᒃ 
ᑎᒃᑯᐊᑕᐅᔪᕕᓂᕐᓂᒃ ᐅᐃᒪᓇᕐᑐᓕᕆᔨᓂᒃ, ᓄᐃᑕᑦᓯᐊᑐᔭᓂᒃ ᐊᑦᔨᖑᐊᖃᕐᓱᑎᑦ, ᐊᒻᒪᓗ 
ᑭᖑᓂᕆᔭᖏᓐᓂᒃ ᑐᓴᒐᑦᓴᑕᖃᕐᓱᑎᑦ ᓄᓇᕕᒻᒥ ᐅᐃᒪᓇᕐᑐᓕᕆᓂᕐᒥᒃ, ᐊᑐᐃᓐᓇᐅᑎᑕᐅᔪᑦ 
ᑐᑦᓯᕌᕆᔭᐅᒍᑎᑦ. 

ᐱᕕᐅᔪᖅ: ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ  
 
ᑐᓴᕆᐊᑦᓯᐊᕈᒪᒍᕕᑦ: ᔨᐊᑐᓪ ᐱᓕᐅᑦ-ᔫᓯᐱ 

ᑐᓴᐅᒪᖃᑎᒌᓐᓂᓕᕆᓂᕐᒥᒃ ᑐᑭᒧᐊᑦᑎᓯᔨ, ᓄᓇᕕᒻᒥ ᐃᓗᓯᓕᕆᓂᕐᒧᑦ 
ᑲᑎᒪᔩᑦ  
media.nrbhss@ssss.gouv.qc.ca 

